ՏԵՂԵԿԱՆՔ
ԳՈՒՅՔ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ

ՀՀ կառավարության որոշման նախագծի ընդունման անհրաժեշտության վերաբերյալ

Ներկայացված նախագծով առաջարկվում է ՀՀ պետական եկամուտների կոմիտեին ամրացված պետական սեփականությունը հանդիսացող քաղաք Երևան, Շենգավիթ Մանանդյան փողոց 38 և 38/1 հասցեներում գտնվող երկու միավոր հողամասերը (այսուհետ՝ Գույք) հետ վերցնել և ամրացնել Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին՝ համաձայն հավելվածի:
ՀՀ պետական եկամուտների կոմիտեն գրությամբ առաջարկել է վերջինիս ամրացված Գույքը ՀՀ օրենսդրությամբ սահմանված կարգով հետ վերցնել և հետագա գործընթաց կազմակերպելու նպատակով հանձնել ՀՀ ՏԿԵՆ պետական գույքի կառավարման կոմիտեի ենթակայությանը։ 
ՀՀ կառավարության 2016 թվականի փետրվարի 11-ի «Հողամաս նվիրաբերելու և ամրացնելու մասին» N 109-Ա որոշման համաձայն քաղաք Երևան Մանանդյան փողոց 41 հասցեում գտնվող 933 քառ. մետր մակերեսով Երևանի քաղաքապետարանի սեփականությունը հանդիսացող հողամասը նվիրաբերվել է Հայաստանի Հանրապետությանը՝ շախմատի ակադեմիա կառուցելու նպատակով։ 
Հողամասի նվիրաբերության պահին քաղաք Երևան Մանանդյան փողոց 26/1 և 26/2 հասցեներում գտնվող երկու միավոր հողամասերը հանդիսացել են պետական սեփականություն, սակայն իրարից գտնվել են որոշակի հեռավորության վրա և չեն ունեցել հարակից ճանապարհների հետ սահմանագծեր, ուստի քաղաք Երևան Մանանդյան փողոց 41 հասցեում գտնվող հողամասի նվիրաբերությունը պայմանավորված է եղել նրանով, որ տվյալ պահին պետական սեփականություն հանդիսացող հողամասերը՝ նվիրաբերվող հողամասի հետ միասին կազմեն մեկ ամբողջական միավոր։ 
2016 թվականից մինչ օրս պետության կողմից չի իրականացվել նախատեսվող շախմատի ակադեմիայի կառուցումը և արդեն իսկ միավորված հողամասը 2021 թվականին բաժանվել է երկու գույքային միավորների հաշվառվելով՝ քաղաք Երևան, Շենգավիթ Մանանդյան փողոց 38 և 38/1 հասցեներով։  
Հաշվի առնելով, որ նշված հասցեում շախմատի ակադեմիայի կառուցումն այլևս չի նախատեսվում՝ բազմիցս քննարկվել են պետության կողմից տվյալ հասցեում իրականացվող այլ ծրագրեր, այդ թվում մասնավոր սուբյեկտների կողմից ներդրումային ծրարգրեր իրականացնելու նպատակով այն օտարման ներկայացնելու տարբերակները, սակայն ՀՀ կառավարության 2016 թվականի փետրվարի 11-ի «Հողամաս նվիրաբերելու և ամրացնելու մասին» N 109-Ա որոշման համաձայն սահմանված նվիրաբերության պայմանը մշտապես հանդիսացել է խոչընդոտ։
ՀՀ ՏԿԵՆ պետական գույքի կառավարման կոմիտեի կողմից մշակվել և շահագրգիռ մարմինների քննարկմանն է ներկայացվել Նախագիծը, որով առաջարկվել էր նաև փոփոխություն կատարել ՀՀ կառավարության 2016 թվականի փետրվարի 11-ի N 109-Ա որոշման որոշման մեջ՝ սահմանելով որ հողամասը նվիրաբերվում է Հայաստանի Հանրապետությանը՝ պետության կարիքների համար տնօրինելու նպատակով, որի անրդյունքում հնարավորություն կստեղծվի փոխելուվ նվիրաբերության պայմանը՝ գույքը հետագայում տնօրինել Հայաստանի Հանրապետության կողմից նաև այլ նպատակների համար։
Երևանի քաղաքապետարանի կողմից Նախագծի վերաբերյալ ստացվել է դիրքորոշում՝ մասնավորապես նշվել է, որ ՀՀ քաղաքացիական օրենսգրքի 605-րդ հոդվածի իրավակարգավորմամբ՝ նվիրաբերություն է ճանաչվում գույքի կամ իրավունքի նվիրատվությունը հանրօգուտ նպատակներով: Այսինքն՝ նվիրաբերության առարկայի շրջանակն ավելի նեղ է և նվիրատվությունից առանձնանում է նրանով, որ ունի հանրային օգտակարության նպատակ,  իսկ նախագծի 3-րդ կետով նախատեսված փոփոխության արդյունքում գույքի նվիրաբերության նպատակը դառնում է անորոշ, քանի որ տվյալ իրավական ակտով բացահայտված չէ «պետության կարիքների համար տնօրինել» ընդհանրական եզրույթը, հետևաբար և  հնարավոր չէ որոշել նվիրաբերության բուն նպատակը: Ավելին, ինչպես հետևում է նախագծի ընդունման անհրաժեշտության հիմնավորումից, այնպես էլ նվիրաբերված գույքի վերաբերյալ նախկինում ներկայացված իրավական ակտերի նախագծերի հիմնավորումներից, պետության սեփականություն հանդիսացող հողամասը, որում ներառվում է նաև նվիրաբերված հողամասը, պետության կողմից նախատեսվում է օտարել մասնավոր անձի՝ հողամասում բազմաբնակարան շենք կառուցելու նպատակով, որը նվիրաբերության առարկայի՝ հանրային օգտակարության հատկանիշ հանդիսանալու տեսանկյունից բավարար հիմնավորվածություն չունի։
Հաշվի առնելով Երևանի քաղաքապետարանի դիրքորոշումը՝ Նախագծից հանվել է  ՀՀ կառավարության 2016 թվականի փետրվարի 11-ի «Հողամաս նվիրաբերելու և ամրացնելու մասին» N 109-Ա որոշման  մեջ նախատեսվող փոփոխության մասին դրույթը և այն հետագայում կքննարկվի Երևանի քաղաքապետարանի հետ ըստ անհրաժեշտության։
Քննարկվել է նաև ՀՀ կառավարության 2016 թվականի փետրվարի 11-ի N 109-Ա որոշումն ուժը կորցրած ճանաչելու և Երևան Մանանդյան փողոց 41 հասցեում (հողամասի նախկին հասցեն) գտնվող 933 քառ. մետր մակերեսով հողամասը Երևանի քաղաքապետարանին վերադարձնելու հարցը, սակայն այն մշտապես համարվել է ոչ նպատակահարմար, քանի որ նախ նշված հողամասն արդեն իսկ հանդիսանում է պետական սեփականություն, այն միավորված է պետական սեփականություն հանդիսացող երկու հողամասերի հետ և կազմում է դրանց ամբողջական մաս և բացի այդ հողամասը Երևանի քաղաքապետարանին հնարավոր վերադարձման արդյունքում պետական սեփականություն հանդիսացող երկու միավոր հողամասերն ըստ էության կկորցնեն իրենց ապրանքային տեսքը՝ դառնալով առանձին գույքային միավորներ և հարակից որևէ ճանապարհի հետ չունենանալով սահմանագիծ, մոտքի հնարավորություն՝ խնդրահարույց դառնալով դրանց հետագա տնօրինումը (հատակագիծը կցվում է` նշագծված հատվածը՝ Երևանի քաղաքապետարանի կողմից նվիրաբերված հողամաս)։ 
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Առաջարկվող նախագծի ընդունման արդյունքում հնարավորություն կստեղծվի պետական սեփականություն հանդիսացող հողամասեն ամրացնել Կոմիտեին և հետագայում քննարկել դրանց տնօրինման հարցը, ուստի Նախագծի ընդունումը բխում է ՀՀ կառավարության 2021-2026թթ. ծրագրի պահանջներից։

